
I tilefni af hundrað ára afmæli alþingishússins ályktar Alþingi, að heimkynni
þingsins skuli áfram vera i sama húsi, svo og í byggingum i næsta nágrenni þess.

Alþingi ályktar enn fremur að efna til samkeppni islenskra húsameistara um
viðbótarbyggingu fyrir starfsemi þingsins á svæði, sem takmarkast af Templarasundi,
Kirkjustræti, Tjarnargötu og Tjörninni.

Forsetum Alþingis er falinn undirbúningur þessarar samkeppni, þar með talin
skipun manna i dómnefnd ásamt þeim.

Greinargerð.
Hinn 9. júní 1880 var lagður hornsteinn að alþingishúsinu, en 1. júlí 1881 kom

Alþingi saman i húsinu. Um haustið var fyrsta hæð hússins einnig fullgerð, og flutti
Stiftsbókasafnið þar inn, en um veturinn var Forngripasafninu komið fyrir á efsta
lofti. Árið 1908 var ákveðin bygging hringmyndaðrar útbyggingar á miðri suður-
hlið hússins.

Nokkur aðdragandi hafði verið að byggingu hússins, en Alþingi hafði allt frá
endurreisn þess 1845 verið til húsa í Lærða skólanum. Það ýtti á eftir bygginga-
málinu, að 1874 hlaut Alþingi löggjafarvald, og þá var því skipt i tvær deildir, en
hafði áður verið ein málstofa.

Alþingi tók formlega ákvörðun um bygginguna 1879 og veitti til hennar 100000
króna framlag. Á því ári voru tekjur landsins 791 923 kr., en útgjöld 717399 kr.
Landshöfðingja var falið að sjá um framkvæmdir, en auk þess starfaði að málinu
nefnd þingmanna. Danska húsameistaranum F. Meldahl, forstjóra Listaháskólans
i Kaupmannahöfn, var falin teikning hússins.

Alþingishúsinu var fyrst valinn staður skammt frá núverandi gatnamótum
Bankastrætis og Ingölfsstrætís, og var þar grafið fyrir grunni haustið 1879. Hinn
danski húsameistari mótmælti þessum stað, m. a. vegna halla. Eftir það varð nú-
verandi staður fyrir valinu og keypt kálgarðsspílda af Halldóri Kr. Friðrikssyni,
sem þá átti hús er lengi stóð skammt vestan þinghússins.

Þegar alþingishúsið var reist, var þingið skipað 36 mönnum og kom saman
nokkrar sumarvikur annað hvort ár. Enda þótt það væri byggt við vöxt, er það fyrir
löngu orðið of lítið fyrir starfsemi þingsins. Hefur verið bætt úr þvi með kaupum
á húsum i næsta nágrenni, og starfar Alþingi nú i fjórum húsum öðrum en þing-
húsinu: Þórshamri, Vonarstræti 8 og 12 og Kirkjustræti 8.



Siðasta aldarfjórðung hafa öðru hverju verið fluttar tillögur um húsnæðismál
Alþingis, þar á meðal hin gamla hugmynd að þingið skuli haldið á Þingvöllum.
Hefur mikið verið um málið rætt, nefndir hafa fjallað um það og athuganir hafa
verið gerðar. Í apríl 1977 stofnaði húsameistari ríkisins til starfshóps til að gera
úttekt á málinu og tillögur um það. Skilaði hópurinn ítarlegri bók um verkefnið,
og er þar mikill fróðleikur saman dreginn.

Ekki hefur verið samkomulag um staðsetningu þinghúss. Hafa ýmsir viljað
finna annan stað á höfuðborgarsvæðinu og reisa þar þinghús frá grunni, jafnvel í
nýju landsstjórnarhverfi, og mundi þá núverandi þinghús tekið til annarra nota.
Aðrir hafa talið rétt, að Alþingi verði um alla framtíð á sama stað, en reistar yrðu
nýjar byggingar í næsta nágrenni þess. Um skeið hafði Reykjavíkurborg uppi áform
um að reisa hátt ráðhús í norðanverðum tjarnarenda, og töldu sumir alþingismenn,
að slík bygging mundi skyggja svo á þinghússvæðið að ekki mætti við una. Nú eru
þessi byggingaráform höfuðborgarinnar úr sögunni.

Tillaga sú, sem hér er flutt, er á þá lund, að Alþingi ákveði formlega, að heim-
kynni þess verði áfram í hinu aldar gamla þinghúsi og byggingum i næsta nágrenni
þess. Enn fremur álykti Alþingi að láta fram fara samkeppni meðal íslenskra húsa-
meistara um megingerð og skipulag nýrrar byggingar á svæðinu sunnan og vestan
við gamla húsið.

Gert er ráð fyrir, að ýmist megi flytja eða rífa þau hús, sem á þessu svæði standa
nú. Alþingi á þegar flest þessi hús og lóðirnar, nema Oddfellowhúsið. Það er ramm-
gerð steinbygging, sem girðir fyrir þann kost, að nýbygging fyrir Alþingi snúi út að
Tjörninni. Niðurrif þess á síðara stigi gæti þó haft megináhrif á skipulagshugmyndir.

Samkvæmt tillögunni er forsetum Alþingis falin allur undirbúningur sam-
keppninnar. Skulu þeir þrír vera í dómnefnd, en skipa fleiri í nefndina eftir því
sem þeir telja ástæðu til.

Samkeppnin og úrvinnsla gagna úr henni munu taka 3-5 ár. Kemur því varla
til byggingarframkvæmda fyrir Alþingi fyrr en 1985-1990, og þá eftir fjárhagsað-
stæðum og frekari ákvörðunum þingsins. En ekki er ráð nema í tímasé tekið.


